
I) UVOD 
 

 

Delegacija Ministarstva prostornog planiranja, urbanizma i državne imovine predvođena 

ministrom Slavenom Radunovićem, na poziv ministra zaštite životne sredine, urbanizma i 

klimatskih promjena Republike Turske Murata Kuruma, učestvovaće na Zero Waste 

Forumu koji se od 17-19. oktobra 2025. godine održava u Istanbulu, Republika Turska.  

 

 

II) CILJEVI I ZNAČAJ POSJETE  
 
 
Svake godine čovječanstvo proizvede između 2,1 i 2,3 milijarde tona čvrstog komunalnog 

otpada. Ako se hitno ne preduzmu mjere, godišnja proizvodnja otpada dostići će 3,8 

milijardi tona do 2050. godine. Zagađenje otpadom prijeti ljudskom zdravlju, svjetsku 

ekonomiju košta stotine milijardi dolara godišnje i kontinuirano produbljuje planetarnu krizu 

vezano za klimatske promjene, gubitak prirodnih staništa i biodiverziteta.   

 

Zero Waste Forum nastao je kao odgovor na ove izazove i jedan je od najznačajnijih 

međunarodnih događaja posvećenih konceptu života bez otpada i održivom razvoju. 

Domaćin ovogodišnjeg susreta pod nazivom – Zero Waste in Action: People, Places 

and Progress je Ministarstvo zaštite životne sredine, urbanizma i klimatskih promjena 

Republike Turske u saradnji sa Fondacijom Zero Waste, pod pokroviteljstvom Emine 

Erdogan, prve dame Republike Turske i predsjedavajuće Savjetodavnog odbora 

Ujedinjenih nacija za Zero Waste -  ustanovljenog na inicijativu Generalnog sekretara UN-

a i u skladu sa Rezolucijom Generalne skupštine UN-a A/RES/77/161, kojom se podstiče 

promocija inicijative nultog otpada kako bi se ubrzala implementacija Agende 2030.       

 

Forum predstavlja međunarodnu platformu visokog nivoa za promovisanje dijaloga i 

saradnje među ministrima, gradonačelnicima, kreatorima politika, stručnjacima, 

predstavnicima civilnog društva, poslovnog svijeta i međunarodnih organizacija; 

prevođenje globalnih politika o nultom otpadu u konkretna rješenja, prilagođena različitim 

lokalnim kontekstima; isticanje i jačanje uloge partnerstava u podsticanju održivih 

obrazaca proizvodnje i potrošnje; istraživanje praktične primjene 5R formata (Rethink, 

Refuse, Reduce, Reuse and Recycle) u kontekstu urbanog razvoja, socijalne inkluzije i 

otpornosti životne sredine.  

 

Za razliku od tradicionalnih konferencija koje se fokusiraju isključivo na upravljanje 

otpadom, Zero Waste Forum ima za cilj da istraži kako ljudi, zajednice i gradovi mogu 

transformisati način na koji živimo, trošimo i odnosimo se prema materijalima kako bi se 

zajednički oblikovala budućnost zasnovana na principima života bez otpada.  

 

Očekuje se da Forum doprinese identifikaciji ključnih oblasti međunarodne saradnje u 

pogledu dijagnostike otpada, reformi politika i razmjeni znanja, i ukaže na značaj i potrebu 

snažne afirmacije života bez otpada kao strateškog pristupa za izgradnju ekološke, 

ekonomske i socijalne otpornosti, prije svega u ugroženim i resursima ograničenim 



zajednicama. Forum će istovremeno poslužiti kao “živa laboratorija” nudeći praktične uvide 

u to kako različite aktivnosti mogu postupno smanjiti količinu otpada koje same generišu,

pokazujući da nesavršenstvo nije prepreka za posvećenost, već početna tačka za

djelovanje.

Prisustvo ministra Radunovića i delegacije Ministarstva na jednom ovako značajnom 

događaju iskaz je snažne posvećenosti naše države da bude aktivan partner u globalnim 

naporima usmjerenim ka redefinisanju i rješavanju pitanja otpada, čime se istovremeno 

doprinosi jačanju međunarodnog ugleda i otvaraju mogućnosti bilateralne i multilateralne 

saradnje, uključujući potencijalne zajedničke projekte sa susjednim državama, regionalnim 

inicijativama i međunarodnim organizacijama.  

Tokom trajanja Foruma predviđeno je da ministar Radunović potpiše Memorandum o 

saradnji u oblasti prostornog planiranja sa ministrom životne sredine, urbanizacije i 

klimatskih promjena Republike Turske, g. Muratom Kurumom. Memorandumom se 

definišu aktivnosti u kontekstu prostornog planiranja, građevinarstva i stanovanja, 

zasnovane na principu jednakosti, reciprociteta i uzajamne koristi dviju strana.  

III) PREDLOG SASTAVA DELEGACIJE

- Slaven Radunović, ministar prostornog planiranja, urbanizma i državne imovine, šef

delegacije

- Mirjana Đurišić, v.d. generalne direktorice Direktorata glavnog državnog arhitekte i

razvoja arhitekture u Ministarstvu prostornog planiranja, urbanizma i državne imovine,

članica i

- Sonja Ražnatović, v.d. generalne direktorice Direktorata za strateške odnose i

komunikacije u Ministarstvu prostornog planiranja, urbanizma i državne imovine,

članica.

IV) OCJENA POTREBNIH FINANSIJSKIH SREDSTAVA

Troškove smještaja u Istanbulu za dva člana delegacije snosi organizator događaja. Troškovi 

prevoza za sve članove delegacije i smještaj jednog člana padaju na teret Ministarstva 

prostornog planiranja, urbanizma i državne imovine.  




